
Openbaring 22 ontvang op 1 September 2018 

"Skryf MY kneg en wees kalm in jou hart terwyl jy net 
op MY fokus. 
MY Boerevolk, MY kinders, MY wangelowiges! Julle 
moet begin om rustig te raak en MY toe te laat om vir 
julle die geveg te oorwin. Julle skarrel rond, roekeloos 
en op soek na antwoorde wat nie vanuit MY kom nie. 
Dit, terwyl EK reg langs julle staan met MY Antwoord! 
Julle geloof en vertroue in MY wankel en is soos sand 
wat die wind heen en weer waai. EK IS julle 
ANTWOORD! EK, julle Liefdevolle VADER wil tot julle 
harte spreek: raak kalm en vertrou op MY! Maar, 
wanneer EK die Antwoord gee moet julle gereed wees 
om MY te volg en om MY Antwoord aan julle uit te 
voer met gehoorsaamheid in LIEFDE BO ALLE LIEFDE. 
Julle laat toe dat die eienskappe van MY teenpool julle 
siele verstrik in 'n web van besoedeling en duisternis. 
Soos EK reeds gesê het: julle is soekers wat nooit sal 
vind nie, omdat julle verkeerd soek! Vermy die 
begeertes van die vlees en ook die begeerte om deur 
die mense geëer te word deur om die verlossing van 
die wêreld te soek! Voorwaar EK sê vir julle: SOEK MY 
EERSTE EN IN ALLES en EK VOORSIEN! Hulle wat nie 
soos 'n kindjie in MY en MY Woorde glo met 'n 
WERKENDE-VURIGE-GELOOF nie, sal NIE terug kan 
kom in MY Koninkryk van Volmaakte Ewige Lewe nie. 
Julle moet rustig raak en staak julle bekommernisse 
oor die dag van more, omdat bekommernis 'n 
eienskap is van ongeloof in MY, DIE ALMAGTIGE! 
Gee alles oor aan MY, volg MY met Gehoorsaamheid 
en fokus op die Tyd wat EK julle NOU skenk! Besny 
julle harte met MY Gloeiende Swaard van LIEFDE en 
maak staat op MY wat julle Krag gee nou in hierdie 
Tyd van MY Toetsing. Julle olielampe moet volgemaak 
word en met haas! Julle moet voorbereid wees vir die 
tyd wat kom, want hulle wat slaap sal verskrik word 
met 'n verskeurende gevoel van diepe spyt dat hulle 
nie MY Anker van Redding aangeneem het nie. Wees 
vurig besig om julle siele te suiwer en besig te wees 
met MY Werke van LIEFDE om so MY Liefdesgebod in 
julle lewens te bewaar soos EK julle reeds beveel het. 

Vir julle wat gehoorsaam is aan MY Gebooie: aan julle 
sal EK MY Ewige Woorde en Beloftes nie terughou nie! 
Bou MY Huis van LIEFDE, bou saam met Haar wat EK 
vir julle gegee het. Bou in jou hart, want dit is waar 
EK IS: MY Berg Sion!" 
 

Openbaring 5-6 

5:1  En ek het in die regterhand van Hom wat op die 
troon sit, ‘n boek gesien, van binne en van buite 
beskrywe en met sewe seëls goed verseël.  
5:2  En ek het ‘n sterk engel gesien wat met ‘n groot 
stem uitroep: Wie is waardig om die boek oop te maak 
en sy seëls te breek?  
5:3  En niemand in die hemel of op die aarde of onder 

die aarde kon die boek oopmaak of daarin kyk nie.  
5:4  En ek het baie geween, omdat daar niemand 
waardig bevind is om die boek oop te maak en te lees 
of daarin te kyk nie.  
5:5  Toe sê een van die ouderlinge vir my: Moenie 
ween nie; kyk, die Leeu wat uit die stam van Juda is, 
die wortel van Dawid, het oorwin om die boek oop te 
maak en sy sewe seëls te breek.  
5:6  En ek het gesien, en kyk, in die middel van die 
troon en die vier lewende wesens en in die midde van 
die ouderlinge staan daar ‘n Lam asof Hy geslag is, met 
sewe horings en sewe oë, wat die sewe Geeste van 
God is wat uitgestuur is oor die hele aarde.  
5:7  Hy het gekom en die boek geneem uit die 
regterhand van Hom wat op die troon sit;  
5:8  en toe Hy die boek neem, val die vier lewende 
wesens en die vier en twintig ouderlinge voor die Lam 
neer, elkeen met siters en goue skale vol reukwerk, 
wat die gebede van die heiliges is.  
5:9  Toe sing hulle ‘n nuwe lied en sê: U is waardig om 
die boek te neem en sy seëls oop te maak, want U is 
geslag en het ons vir God met u bloed gekoop uit elke 
stam en taal en volk en nasie,  
5:10  en het ons konings en priesters vir onse God 
gemaak, en ons sal as konings op die aarde heers.  
5:11  Toe sien ek, en ek hoor ‘n stem van baie engele 
rondom die troon en van die lewende wesens en die 
ouderlinge; en hulle getal was tien duisende van tien 
duisende en duisende van duisende;  
5:12  en met ‘n groot stem het hulle gesê: Die Lam wat 
geslag is, is waardig om te ontvang die krag en rykdom 
en wysheid en sterkte en eer en heerlikheid en lof.  

5:13  En elke skepsel wat in die hemel en op die aarde 
en onder die aarde en wat op die see is, en alles wat in 
hulle is, het ek hoor sê: Aan Hom wat op die troon sit, 
en aan die Lam kom toe die lof en die eer en die 
heerlikheid en die krag tot in alle ewigheid!  

5:14  En die vier lewende wesens het gesê: Amen! En 
die vier en twintig ouderlinge het neergeval en Hom 
aanbid wat lewe tot in alle ewigheid.  

 
6:1  En ek het gesien toe die Lam een van die seëls 
oopmaak; en ek het een van die vier lewende wesens 
hoor sê, soos die geluid van ‘n donderslag: Kom kyk!  
6:2  En ek het gesien, en kyk, daar was ‘n wit perd. En 
hy wat daarop sit, het ‘n boog; en aan hom is ‘n 
kroon gegee, en hy het uitgegaan as ‘n oorwinnaar en 
om te oorwin.  

